ՀԻՄՆԱՎՈՐՈՒՄ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023 ԹՎԱԿԱՆԻ ԴԵԿՏԵՄԲԵՐԻ 28-Ի N 2346-Ա ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ
1․ Ընթացիկ իրավիճակը և իրավական ակտի ընդունման անհրաժեշտությունը.
Հայաստանի Հանրապետության կառավարության 2023 թվականի դեկտեմբերի 28-ի «Հայաստանի Հանրապետությունում կենսաչափական անձնագրերի և նույնականացման քարտերի տրամադրման ենթակառուցվածքի պետություն-մասնավոր գործընկերության ծրագրի իրականացման մասին» N 2346-Ա որոշմամբ 2024 թ-ի մարտի 12-ին ի դեմս ՀՀ ներքին գործերի նախարարության հայտարարվել է կենսաչափական անձնագրերի և ազգային նույնականացման քարտերի տրամադրման ծառայություններ ստանալու համար մասնավոր գործընկերոջ ընտրության ընթացակարգը (որակավորման հարցում): Մասնավոր գործընկերոջ ընտրության ընթացակարգի որակավորման փուլի հայտարարության արդյունքում որակավորել են երեք թեկնածուներ, որոնց կարճ ցուցակը հրապարակվել է 2024 թ-ի մայիսի 13-ին։ Ղեկավարվելով 2019 թ-ի հունիսի 28-ի Պետություն-մասնավոր գործընկերության մասին ՀՀ օրենքի Հոդված 14․8-ի 5-րդ կետի պահանջով և Հայաստանի Հանրապետության կառավարության 2023 թվականի դեկտեմբերի 28-ի «Հայաստանի Հանրապետությունում կենսաչափական անձնագրերի և նույնականացման քարտերի տրամադրման ենթակառուցվածքի պետություն-մասնավոր գործընկերության ծրագրի իրականացման մասին» N 2346-Ա որոշման Հավելված 3․1-ի 7․3․1 կետով՝ 2024 թ-ի մայիսի 24-ին կազմակերպվել է աշխատանքային քննարկում որակավորված հայտատուների հետ ՊՄԳ ծրագրի նախագծի առնչությամբ հարցադրումների և խնդիրների արձանագրման նպատակով, որոշվել է նախամրցութային նիստերի նախնական ժամանակացույցը և Առաջարկի հրավերի և հայտարարության նախնական ամսաթիվը։
2․ Առաջարկվող կարգավորման բնույթը.
Հայաստանի Հանրապետության կառավարության 2023 թվականի դեկտեմբերի 28-ի «Հայաստանի Հանրապետությունում կենսաչափական անձնագրերի և նույնականացման քարտերի տրամադրման ենթակառուցվածքի պետություն-մասնավոր գործընկերության ծրագրի իրականացման մասին» N 2346-Ա որոշման 3-րդ կետի 3-րդ ենթակետով հաստատված 3.1, 3․2 և 3․3 հավելվածների 7-րդ գլխով կարգավորվում են որակավորման փուլից մինչև առաջարկի հրավերի փուլն ընկած գործողությունները։ 
Ծրագրի բաղադրիչ փուլերի որոշ ժամկետներ, ինչպես օրինակ Առաջարկի հրավերի հայտարարման ժամկետը, քննարկվել է  հայտատատուների հետ։ Արդյունքում ստացվել են երկարաձգման հայտեր՝ հաշվի առնելով Առաջարկի հարցման փուլի հայտերի նախապատրաստական աշխատանքների ծավալները, արձակուրդային սեզոնը, աշխատակազմերի պակաս հասանելիությունը։ Բացի այդ, Գնահատող Հանձնաժողովի նախապատրաստական նիստից հետո նախատեսված ոչ ուշ քան 55 աշխատանքային օր ժամկետը ոչ ուշ քան 75 աշխատանքային օր ժամկետով փոխարինելու առաջարկը ևս գնահատում ենք անբավարար։ Որակավորված հայտատուներից ստացված կարծիքների հիման վրա նշված փաստաթղթերի վերլուծությունը պատշաճ իրականացնելու համար առաջարկում ենք առաջարկի հրավերը հաստատելու վերաբերյալ որոշում կայացնելու համար Գնահատող Հանձնաժողովի նախապատրաստական նիստից հետո սահմանել ոչ ուշ քան 95 աշխատանքային օր ժամկետ։
ՀՀ Կառավարության սույն որոշման նախագծով առաջարկվում է ողջամիտ օրերի քանակով ավելացնել վերոնշյալ ժակետը։
3․ Նախագծի մշակման գործընթացում ներգրավված ինստիտուտները, անձինք և նրանց դիրքորոշումը.
Նախագիծը մշակվել է ՀՀ ներքին գործերի նախարարության կողմից։  
4․ Ակնկալվող արդյունքը.
Նախագծով առաջարկվում է երկարաձգել Առաջարկի հրավերի հայտարարման  ժամկետը, ինչի արդյունքում ակնկալվում է ապահովել ՊՄԳ ծրագրի առավել պատշաճ և որակյալ իրականացում՝ Առաջարկի հայտի հիման վրա մասնավոր գործընկերոջ ընտրության ընթացակարգը մեկնարկելու համար։
Որակավորված հայտատուների կողմից ներկայացվելիք առաջարկները կնախապատրաստվեն բավարար ժամկետներում և կապահովեն Առաջարկի հրավերի պահանջների առավել ամբողջական և համապարփակ բավարարում: 
5․ Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները.
Նախագծի ընդունումը լրացուցիչ ֆինանսավորում չի պահանջում և անմիջականորեն չի առաջացնում պետական բյուջեի եկամուտների կամ ծախսերի փոփոխություններ։
6․ Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն.
Սույն նախագծի ընդունման կապակցությամբ այլ նորմատիվ իրավական ակտերի ընդունման անհրաժեշտություն չի առաջանում։
7․ Կապը ռազմավարական փաստաթղթերի հետ.
Նախագիծը բխում է ՀՀ կառավարության 2021-2026 թթ․ ծրագրից, Հայաստանի թվայնացման և Հանրային կառավարման բարեփոխումների ռազմավարություններից։



                                                                 ՀՀ ներքին գործերի նախարարություն

